《同行．這一年》ERB學員故事短片第一集
畫面首先出現ERB學員Justin，對住鏡頭講：「當你做好咗自己呢，機會自然會搵你。因為有好多人會見到你成長啦、見到你做到嘢啦。」
螢幕蓋字：機會
其次出現ERB學員Yoyo，對住鏡頭講：「多咗經驗，多咗知識嘅時候，佢嗰啲就好似有其他嘅齒輪，一個一個咁啪落去，然後跟住就推動更大嘅機器囉。我會覺得似係咁樣，可以運作到嘅一樣嘢嚟。」
螢幕蓋字：知識
然後出現ERB學員Katti，對住鏡頭講：「其實學習只不過話俾你聽一個技巧，用唔用呢，其實好睇你嘅性格。如果你執念一樣嘢呢，就算你學咗都冇用囉。」
螢幕蓋字：學習
最後出現ERB學員Melo，對住鏡頭講：「當你做咗唔ok喇，我哋再搵下一個嘅理想，理想我覺得個『理』字係你我個『你』。『你』想，『你』想點。」
螢幕蓋字：理想
畫面分別依次轉移ERB學員面帶喜悅笑容嘅近鏡及互相交流嘅片段。
螢幕蓋字：ERB學員Justin、ERB學員Yoyo、ERB學員Katti、ERB學員Melo

螢幕蓋字：4位學員  4個故事
螢幕蓋字：《同行．這一年》第一集
四位學員坐在沙發上預備互相交流、對話。導演對Melo講：「你望住我冇用㗎，你問佢哋啦！」Melo愕然答：「喔！ 嚟㗎喇？」導演話：「嚟喇！」Melo問大家：「我想問吓你哋第一次聽到ERB係咩感覺呢？」Yoyo：「咩感覺呀？」Justin：「冇嘢做，去搵嘢學囉。係咪叫做裝備自己？」Yoyo：「我自己覺得好似聽落係咪啲比較年長嘅人讀嘅嘢囉。」Katti：「梗係嗰啲失業人士收集中心」Melo：「收集？咁我自己覺得ERB俾我哋一個幾好嘅進修機會囉！」Yoyo：「因為我自己讀嗰個漫畫班啦，其實我都冇諗過原來係同年青人有關。」Justin：「我反而覺得係啲後生嘅搵唔到嘢做。」Yoyo：「就去讀…」Justin：「就去讀，跟住點知原來入到去係咁多上咗年紀嘅人去讀㗎囉！」Yoyo：「咦﹖掉返轉喎我哋。 」Justin：「我係掉返轉囉。」Katti：「咁我又覺得『僱員再培訓』，我會諗呢就係話...咦？『僱員再培訓』，其實係咪在職人士再培訓呢？定還是係失咗業？因為嗰陣時我會諗，『僱員再培訓』好陌生呢個字。」Melo：「咁我係幾多同學仔係啱啱讀完大專，然之後啱啱係未搵到學校，然之後又未搵到嘢做嘅時候中間呢個位讀。裝備多咗自己，令到佢哋之後嘅出路或者比原來嘅認識係更加多，其實係一個幾有趣嘅經歷嚟㗎！對於大家嚟講係。」
畫面轉到中午時分大尾篤龍尾灘上，Melo身穿裝備及救生衣，手握獨木舟划槳放在肩上微笑。
螢幕蓋字：Melo 盧俊謙 28歲
螢幕蓋字：歷奇活動助理基礎證書畢業學員
螢幕蓋字：生態導賞員
畫面轉到Melo介紹日常工作和職責，以及教Justin扒艇技巧。Melo：「好！Justin，我哋玩之前呢，就著返啲安全嘅gear先，咁呀係喇，救生衣。」Justin：「喂，有冇件型啲㗎？」Melo：「有冇型啲﹖呢件唔夠型咩？」Justin：「我覺得未夠型喎！我咁型！」Melo：「橙色實見到㗎喎！係喇，中間兩粒buckle扣返先。」Justin：「Ok！」Melo：「等我著埋先喇！」Justin：「非常安全。」Melo旁白自述：「我細個嘅時候，我喺沙田瀝源邨度住嘅，好好笑嘅就係，因為我全家人都唔識游水，咁呢，我媽咪就話：『喂！唔可以喎，冇可能成家都唔識游水㗎嘛！咁不如你去學游水啦。』好好彩跟到個好好嘅教練啦，咁佢就好鍾意帶我哋成班小朋友出去玩嘅，我哋就開始去學獨木舟，考星章啦，做好多唔同嘅活動啦。咁所以係因為呢個教練而帶到俾我，嘅係原來大自然係咁靚！原來上到山係咁有成功感，原來每一件事你覺得好難去做嘅嘢，原來我哋咁細個咁𡃁仔都做到㗎喎！咁然之後，令到我真係接觸咗大自然呢個地方。」
Melo手拿獨木舟划槳，對Justin講：「呢個係我哋今日嘅最佳 partner。好！我哋過嚟睇吓地圖。好！咁我哋而家其實喺龍尾呢一度啦，平時呢，就會出去紅樹林呢個位置啦，咁我哋講多啲紅樹林嘅地方啦，然之後explore吓馬屎洲呢個地質公園。咁介紹返吓嗰個地方嘅地質呀啲歷史嗰啲啦，然之後我哋會沿岸上去... 」Melo再旁白自述：「咁我中三之後就冇再喺傳統學校嗰度讀書，我就去咗VTC (職訓局)，讀咗兩年之後就一路升學去讀毅進，然之後就再讀一個diploma課程。因為我喺讀緊書嘅時候有返part time job，嗰陣時就喺一間籃球聯賽公司嗰度做，之後我就出咗嚟幫返籃球公司手，咁就做一個admin嘅工作啦，會做裁判呀，會做攝影師呀，會係一啲文件處理上面嘅嘢呀。其實嗰陣時已經做咗接近六年嘅時間，其實我細個嘅時候，我好鍾意大自然，我好鍾意通山跑。咦，點解我困咗喺一個四方形嘅地方入面嘅呢？真係人生會唔會就係永遠坐咗喺呢度呢？會唔會可能去到五、六十歲我仲跑緊，喺個籃球場度跑緊，做緊裁判？我喺張office檯度㩒緊，set緊schedule？突然之間就…咦，我係咪應該開始轉變呢？嗰陣時其實個腦就係咁喺度諗，呀，我點樣轉呢？我點樣變呢？我咁嘅學歷，我出去可以做到啲咩呢？喺毅進嘅時候，幾個好好嘅導師，其實我哋一路有 keep in touch，『喂，點呀，呢排你？』我話：『我好迷失呀！』咁然之後佢就話，畫一個mind map，睇吓你自己究竟鍾意咩嘢，同埋你應該做啲咩，咁我就聽佢講，我喺度畫啦，我係畫咗好多嘅教練嘢出嚟，嗰陣時已經開始。呀，原來我自己有咁多興趣㗎喎！原來我唔係淨係得籃球呢個興趣。有一日我轆緊Facebook嘅時候，我係見到ERB嘅一個課程，就係一個『歷奇活動助理』嘅課程俾我，接觸返outdoor，接觸返歷奇嘅時候，咦，原來我係好鍾意呢一樣嘢㗎喎！原來我係好開心㗎喎，喺呢度嘅時候。讀完之後，我就開始從事返戶外嘅工作啦！同埋真係正式進入歷奇呢個行業。大自然帶到俾我嘅傷害呢，佢轉化返落嚟，我見到佢哋嘅唔開心，其實每樣嘢都有生命啦！我哋其實有陣時貼埋去棵樹度呢，我哋聽到佢嘅心跳聲，咁其實每一次貼埋去呢，都會有唔同嘅聲音俾你啦！我係會感受到佢哋嘅心情係點樣。」
Justin表達對 Melo嘅感受：「真係好欣賞佢，佢可以將呢個大自然去成為佢自己嘅工作，咁其實真係好唔簡單。要一個真係好鍾意好鍾意大自然嘅人先至做到，你睇吓突然間可以好好天，晒得好犀利，突然間眨吓眼就變到好大雨喇，咁所以就…我都要避一避喇而家！」畫面配合幾幅Melo與 Justin 在戶外雨天時自拍的合照。
畫面轉到晚上時分 FOUR x FOUR Café 門外，Justin 身穿圍裙、手握便攜磨咖啡粉器，自信地微笑。
螢幕蓋字：Justin 江卓衡 33歲
螢幕蓋字：ERB咖啡調製員基礎證書畢業學員

螢幕蓋字：餐廳老闆
畫面轉到 Justin介紹自己在餐廳角色，並教Melo沖咖啡。二人各手抱一盒沖咖啡所需的材料，由餐廳外進入餐廳內。Melo：「咁你哋星期六、日係咪忙好多呀？」Justin：「會忙好多呀，星期一至五就會舒服啲囉，休閒啲囉！不過好彩都有人幫手，咁就唔駛自己做晒。」Melo：「咁都係，星期六、日都放假，然之後返嚟 chill吓，飲吓咖啡，幾好吖咁樣。」Justin：「入嚟睇吓，呢度我哋就…我哋嘅工作環境囉。平時我哋四個人企晒喺度㗎喇。喂，沖杯咖啡飲吓先啦。Melo：「喂！」Justin：「自己。」Melo：「吓，自己？」Justin：「試吓吖嘛！我哋要磨豆先啦！」Justin旁白自述：「細細個其實好早已經知道自己讀書唔得，有讀寫障礙，不如試吓考中華廚藝學院啦！睇吓得唔得啦？好好彩地又俾我入到去喎。咁其實嗰時都唔知道自己鍾意煮嘢食，都唔係話唔鍾意，只不過唔係諗住係可以搵到食囉！咁就跟住我入咗間大公司度做學徒，好濕啦，好熱啦！嘩，唔得喇，我頂唔順。舒服做咩﹖做sales咪舒服囉！又有冷氣，咁跟住一路落去，一路做、一路做、一路做，咁轉咗好多唔同嘅sales工，開始覺得，咦，我係咪要轉呢？有啲咩係自己最擅長嘅嘢呢？」
Justin教Melo沖咖啡，先用咖啡機磨咖啡粉。Melo問 Justin：「但係你係點睇佢夠唔夠呢？」Justin：「其實呢度揭開個蓋可以睇到嘅，咁其實都好多粉㗎喇，應該都磨咗好耐，咁就可以熄機，然後就啪呢個，掣拉到佢最盡。」Melo：「拉到佢最盡。」Justin：「係喇，放手。」Melo：「放手。」Justin再旁白自述：「好矛盾㗎，咁我就自己走咗去澳洲度，working holiday，去做啲好鄉下嘅嘢，摘吓提子呀，摘吓生果呀。返到香港其實你就係回到現實㗎喇！你都要面對㗎！咁好好彩地我媽媽個朋友就想搞間餐廳，喺長洲，咁佢就問：『你個仔有冇興趣呀﹖不如試吓啦。』嘩，我做？我乜都唔識喎，沖咖啡嗰啲。不如走去學啦！咁我阿媽咁啱又無嘢做，佢又同我走去學。有一個朋友同我一齊去澳洲嘅，咁又一齊返嚟，一齊去學咖啡啦！咁其實我喺澳洲嗰陣時呢，接觸嘅咖啡係多咗好多，因為成日附近都有coffee shop 啦！細個嗰時，唔係好鍾意飲咖啡嘅，到去咗澳洲，咦﹖原來…嘩，咁好飲嘅。點解外國啲咖啡特別好飲嘅呢？咁就去ERB度報『咖啡調製員課程』 。」磨完磨咖啡粉，Justin開始教Melo沖咖啡及拉花，Justin：「將佢助一助，其實已經好喇…係喇，ok。」Justin繼續旁白自述：「讀完之後，導師又好好啦，Keep住問我：『你點呀﹖』，又介紹咗一份工俾我啦，上環嘅，一間 coffee shop，都可以睇吓佢哋嘅營運方式啦！咁等我之後入去長洲嘅時候會有一個概念啦。做完呢間餐廳，我又好好彩咁樣去咗一間大公司度，我喺嗰度學嘅嘢只係學速度，因為所有嘢迫住你快，但係點樣可以令到你穩定呢﹖就係杯咖啡你都唔可以因為快，所以打到啲奶泡好難飲、好粗，或者杯嘢沖到鬼五馬六咁樣。點樣呢，就喺呢度學返嚟。」Melo見到咖啡機出口兩邊一齊出咖啡，疑惑地講：「佢會…兩邊出嘅佢﹖」Justin：「兩邊一齊出證明你頭先…」Melo：「夠力。」Justin：「係喇，夠力啦，同埋壓得幾好啦！同埋我教得又幾好啦，係呀！」Melo：「真係做得好嘅啫，話你呀！」Justin繼續旁白自述：「正式入長洲嘅時候，咁咖啡類其實我已經叫做 handle到，老闆個認知都唔多，咁佢都係請人返嚟去做，我都唔係好多經驗，我都係覺得迫到埋嚟，你就要學啦！上網睇啦、搵人教我哋啦、見招拆招，見步行步咁樣就慢慢開始經營間餐廳。做做吓咁就，老闆話真係想開分店，喺香港開返間，咁樣就突然間又好似所有嘢突然間由一個好舒服，就突然間轉變到一個又好繁囂嘅環境喇。咁啱我朋友又無嘢做，就話不如去睇吓舖囉！試下自己搞囉，不謀而合就埋咗欄喇！Justin教Melo邊沖咖啡邊拉花，Melo不小心將部分咖啡倒在枱上，Justin話：「一路推，噢，唔緊要嘅。好，跟住，噓，咁就有個心出嚟㗎喇！」Melo回應：「嘩，合唔合格呀﹖你呀！」Justin：「靚過我啦，靚過我啦！唔緊要，雖然朽鉸啲，但係第一次已經係好好㗎喇！」Justin繼續旁白自述：「做人都係一路慢慢變通啦，你呢樣唔得嘅時候，就去搵其他路去行。每個階段我都唔會諗將來用唔用得著嘅，即係到我而家我就會覺得，有好多嘢都唔怕學吖！學咗，真係將來有機會有用呢！」
Melo表達對Justin嘅感受：「其實一路聽佢分享呀，聽佢講嗰啲嘢嘅時候，我覺得我同佢好似好似好似，因為我係…都係一個唔係讀書好叻嘅人。但係當我哋一有嗰樣興趣，一去接觸嗰樣嘢嘅時候，我哋將嗰樣嘢可以好刻骨銘心咁記住，去到嗰個時刻，我哋需要用到嗰個技能嘅時候，我哋可以將佢發揮到，可以話係淋漓盡致。可能個天就係喺我哋嘅身上，賜予俾我哋一樣嘅嘢，Thank you, Justin! 」畫面配合幾幅Justin與Melo在Café內外自拍的合照。
畫面轉到Party Room室內，四個學員先坐著，面前每人手持一盤植物，時放在枱上，時攞起，擺出唔同姿勢開心地合照。之後每個學員企著，先影獨照，再每人手持一盤植物擺出唔同姿勢開心地合照。畫面再轉到四個分鏡，四個學員各自坐著唔同嘅櫈上，展露開心嘅笑容。
螢幕蓋字：一起分享
一起成長
畫面轉到四個學員坐著，面前有一張長枱，枱上左邊放著一個長型玻璃樽，樽內有四支用唔同顏色手功紙做嘅花，枱嘅中間亦放著一個半圓型玻璃樽，樽內有四個唔同顏色嘅扭蛋殼。導演問大家：「見到檯面嘅嘢，有冇啲咩嘅估算發生咩事﹖」Melo：「精靈球」，Katti：「扭蛋」，Yoyo：「仙女棒」，Justin：「養魚」，Melo：「養魚﹖」，Justin：「魚缸」。導演：「好，嚟緊呢個係之前都曾經同你哋提過嘅一個活動，我哋有請我哋嗰四個花盆。」四個學員一齊拍手講：「好嘢！」工作人員取出四個花盆放喺枱上，Melo：「柴、米、油、鹽。」，Katti：「柴、米、油、鹽。」導演：「面前有四個扭蛋，究竟邊一盆係屬於你自己攞返去。」Yoyo先抽出黃色扭蛋：「呢個」。導演：「最細嘅師妹」，Katti抽出橙色扭蛋。Melo：「我哋跟年齡去啦！」Justin抽出扭蛋：「你鍾意啦！」Melo：「Hey！大家好！留返個藍色俾我，哎呀多謝！」Yoyo打開扭蛋：「秋字，呢個係種子，但我係唔知咩種子。」Katti：「春…種子喎，仔，長形㗎喎，喂！」Justin：「夏」另外三個學員：「嘩！咁大粒！」Melo：「冬，呢包…魚糧嚟嘅，我呢個係！」Katti：「所以你要種魚。」Melo：「我係種魚嘅。好，五、六粒。」四個學員各自將種子放入盤中。Yoyo：「平均篤篤篤咁樣。」Katti：「五、六粒呀？喂，呢個好難五、六粒喎。」Justin：「篤落去囉！」Melo：「二、四、六，已經好多粒。」Yoyo：「我逐粒嚟喇！好似唔夠呀！」導演：「知唔知點解會俾一樣嘢你哋種一年﹖但係又唔知裡面係乜嘢﹖」Yoyo：「同佢一齊，佢長大啦，咁我哋一年嘅發展唔知會點，即係大家好似有個surprise咁樣？」Justin：「類似呢樣嘢就係我哋嘅未知囉，即係可能係我哋將來都係未知之數，而呢粒種子我哋亦都唔知佢係咩嘢嚟，係呀。」Katti：「用好期待嘅心去睇將來嘅嘢囉！」Melo：「我哋放嘅心機愈多，咁佢哋發芽同成長嘅機會性或者茁壯成長嘅機會愈大。」
導演：「第二個任務呢，右手邊有四枝花，揀你哋自己喜歡嘅顏色，我想你哋重組句子。」Melo揀了橙色花，Justin揀了粉紅色花，Katti揀了紫色花，而Yoyo揀了黃色花。Katti：「嘩！」導演：「每一枝花，嗰枝花嘅梗裡面都有一句嘢嘅。」Melo：「吓﹖呢一年」。導演：「Show俾我鏡頭度睇一睇先。好，你哋拼湊一吓」四個學員互相文換枝花，Yoyo：「你俾呢張我，係喇，咁樣。」Katti：「我要呢張。」Yoyo：「你要呢張呀！」Melo：「話俾導演聽」Yoyo：「諗一個有轉變、改變」Justin：「而又對自己有意義嘅地方」Katti：「之後會一齊去嗰度探訪」。導演：「即係話俾導演聽，我 ，(叫導演)我去諗一個有轉變、改變嘅地方。錯！」四個學員：「吓﹖」。導演：「差少少啫。」Justin：「應該係咁樣。」四個學員再次文換花朵，Yoyo：「嚟，嗱咁樣啦！」Katti：「嗱，你哋嚟喇，我唔得呀！」Melo：「諗一個有轉變或者改變」Yoyo：「而對自己有意義嘅地方」Justin：「話俾導演聽」Justin同Katti：「之後會一齊去嗰度採訪」。四個學員一齊話：「哦！」Yoyo：「中文差。」Melo：「唉，啲grammar，我鬼仔性格，我啲grammar，我中文文法差少少。」Yoyo：「我都係啱啱好合格。」Katti：「你幾時變咗喬寶寶﹖」Justin：「我讀寫障礙。」Melo：「碼頭跳落去，因為呢個係喺我舊公司踏出一步，然之後去(接受)一個挑戰，How to jump out your comfort zone? 嗰時改變咗我自己。」Justin：「長洲啦！都係一個最大改變嘅地方，又喺嗰度住過，真係好有感受。」Yoyo：「我真係會諗返係我以前讀ERB嗰個嘅社區中心，真心嘅，係由一個淨係齋識畫畫，但係開始變到可以出去同人哋合作嘅一啲。即係嗰個process有喺度囉！」Katti：「好似阿Yoyo話齋，真係喺上ERB課程嗰個地方，會有一啲比較深體會嘅感受囉！」導演：「講咗就係㗎喇，唔好縮呀！真係去㗎吓！你個碼頭唔好話拆咗呀！你間嘢唔好話唔開呀！」Melo：「輕鬆。」導演：「真係去㗎！」Justin：「長洲沉咗！」四個學員大聲哈哈笑：「沉沒咗！」。
畫面轉到一個分鏡，左起Justin 身穿圍裙、手握便攜磨咖啡粉器，自信地微笑，跟著Yoyo手握筆同簿，開心地笑，Melo身穿裝備及救生衣，手握獨木舟划槳放在肩上微笑，最右係Katti手持ERB課程總覽及上課筆記面帶微笑。
Yoyo同Katti在扭蛋舖內交流
螢幕蓋字：第二集
Yoyo：「基本上你見到嘅一啲紙呀，或者貼紙呀，甚至可能裡面嘅公仔我都畫過。」
Katti同Yoyo在培訓中心內交流：「咁我呢，本身就揀ERB呢個『特別．愛增值』計劃啦！」
畫面轉回Party Room，四個學員坐在沙發上互相交流，導演：「ERB呢三十年嚟，你覺得…」Yoyo：「噢！」Katti：「應該你有代表性可以答呢個問題，你大師姐嚟㗎嘛！」Yoyo：「Oh my god!」Yoyo：「一人一張」Katti：「Cute爆呀！」：Melo：「好開心啦！」Katti：「好有意思呢樣嘢！」Melo同Justin：「多謝晒！」。四個學員坐在沙發上面對鏡頭開懷地笑。
螢幕蓋字：《同行．這一年》
螢幕蓋字：鳴謝 Supway HK歷奇訓練中心、FOUR X FOUR
螢幕蓋字：僱員再培訓局局徽
www.erb.org
“My ERB” Facebook專頁

